ՆԱԽԱԳԻԾ 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
ՈՐՈՇՈՒՄ

«-------» «--------------------»  2015 թվականի  N     -Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 22-Ի N 1405-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ                  ԿԱՏԱՐԵԼՈՒ ՄԱՍԻՆ
Հայաստանի Հանրապետության կառավարությունը որոշում է.

1. Հայաuտանի Հանրապետության կառավարության 2002 թվականի օգոստոսի 22-ի «Աշխատանքի և սոցիալական հետազոտությունների ազգային ինստիտուտ» պետական ոչ առևտրային կազմակերպություն ստեղծելու մասին» N 1405-Ն որոշման (այսուհետ` որոշում) մեջ կատարել հետևյալ փոփոխությունները`

1) որոշման 2-րդ կետի  «ա» և «բ»  ենթակետերը շարադրել հետևյալ խմբագրությամբ.
«ա) «Աշխատանքի և սոցիալական հետազոտությունների ազգային ինստիտուտ» պետական ոչ առևտրային կազմակերպության հիմնական նպատակը սոցիալական պաշտպանության ոլորտի հիմնախնդիրների վերաբերյալ գիտական, կիրառական հետազոտությունների իրականացումն և լուծումների առաջադրումն  է,  ինչպես նաև ոլորտի մասնագետների գիտավերլուծական ու գործնական ունակությունների բարձրացումը, իսկ գործունեության առարկան կենսաթոշակային ապահովության, բնակչության զբաղվածության կարգավորման, աշխատանքի և աշխատանքի վարձատրության, մասնագիտական կողմնորոշման, միգրացիայի ու ժողովրդագրության, ընտանիքի, կանանց և  երեխաների հիմնախնդիրների,  հաշմանդամություն ունեցող անձանց և տարեցների հիմնախնդիրների, սոցիալական աջակցության, ընտանիքների անապահովության վիճակագրական գնահատման, կյանքի որակի բարձրացման և սոցիալական պաշտպանության ոլորտի այլ հիմնախնդիրների վերաբերյալ հետազոտություն​ների, ուսումնասիրությունների և վերլուծությունների կատարումն է, սոցիալական, հոգե​բա​նական և վերականգնման ծրագրերի մշակումը, սոցիալական գովազդի կազմակերպման աշխատանքները, ինչպես նաև սոցիալական պաշտպա​նության ոլորտում իրականացվող ծրագրերի մոնիթորինգի և արդյունավետության գնահատման աշխատանքներին մասնակցությունը, այդ ծրագրերի վերաբերյալ խորհրդատվության տրամադրումը, փորձագիտական գնահատումների ներկա​յա​ցումը, սոցիալական պաշտպանության ոլորտի վերաբերյալ գիտական և մեթոդական գրականության մշակումը և հրատարակումը,

բ) «Աշխատանքի և սոցիալական հետազոտությունների ազգային ինստիտուտ» պետական ոչ առևտրային կազմակերպությունը, օրենքին կամ հիմնադրի որոշմանը համապատասխան, սահմանված կարգով իրականացնում է ձեռնարկատիրական գործունեության հետևյալ տեսակները՝

կադրերի վերապատրաստում, որակավորման բարձրացում, սոցիալական պաշտպանության ոլորտում հատուկ դասընթացների (վերաորակավորում) անցկացում,

գիտական, մեթոդական և կիրառական բնույթի հետազոտություններ, 

գիտական և մեթոդական բնույթի մաuնագիտական գրականության մշակում և հրատարակում, 

սոցիալական պաշտպանության ոլորտում ֆիզիկական և իրավաբանական անձանց համար մասնագիտական խորհրդատվությունների տրամադրում, 

hետազոտությունների և այլ գիտական և կիրառական ծրագրերի վերաբերյալ փորձագիտական եզրակացությունների ներկայացում,

գիտաժողովների և սեմինարների կազմակերպում,
հաշմանդամություն ունեցող անձանց բժշկական, սոցիալական և մասնագիտական վերականգնմանն ուղղված ծրագրերի մշակում»,
2) որոշման 5-րդ կետում «Հայաստանի Հանրապետության սոցիալական ապահովության նախարարությանը» բառերը փոխարինել «Հայաստանի Հանրապետության աշխատանքի և սոցիալական հարցերի նախարարությանը» բառերով:

2. Հայաստանի Հանրապետության աշխատանքի և սոցիալական հարցերի նախարարին` սույն որոշումն ուժի մեջ մտնելուց հետո տասնհինգօրյա ժամկետում  համապատասխան փոփոխություններ կատարել «Աշխատանքի և սոցիալական հետազոտությունների ազգային ինստիտուտ» պետական ոչ առևտրային կազմակերպության կանոնադրության մեջ և այն սահմանված կարգով ներկայացնել պետական գրանցման:

3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:
ՀՀ աշխատանքի և սոցիալական հարցերի նախարար Արտեմ Ասատրյան
ՀԻՄՆԱՎՈՐՈՒՄ
«ՀՀ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 22-Ի N 1405-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»  ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Անհրաժեշտությունը 
«ՀՀ կառավարության 2002 թվականի օգոստոսի 22-ի N 1405-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագիծը (այսուհետ` Նախագիծ) պայմանավորված է                 ՀՀ վարչապետի 2015 թվականի մայիսի 26-ի N 02/14.9/8936-15 հանձնարարականով, դրա արդյունքում` ՀՀ աշխատանքի և սոցիալական հարցերի նախարարի 2015 թվականի հուլիսի 10-ի «Ընտանիքների անապահովության վիճակագրական գնահատման միավորի (բաժնի) ստեղծման 2015 թվականի միջոցառումների ցանկը և տարեկան ցիկլի ընդհանուր նկարագիրը հաստատելու մասին» N 106-Ա/1 հրամանով: 

2. Ընթացիկ իրավիճակը և խնդիրները 
Ներկայումս «Աշխատանքի և սոցիալական հետազոտությունների ազգային ինստիտուտ» պետական ոչ առևտրային կազմակերպությունը (այսուհետ` Կազմակերպություն) իր գործունեությունն  իրականացնում է  ՀՀ կառավարության 2002 թվականի N 1405-Ն որոշման և ՀՀ աշխատանքի և սոցիալական հարցերի նախարարի կողմից հաստատված կանոնադրությամբ սահմանված գործառույթների շրջանակում, որում սակայն բացակայում է ընտանիքների անա​պա​հո​վո​ւթյան գնահատման, ինչպես նաև ՀՀ աշխատանքի և սոցիալական հարցերի  նախարարության (այսուհետ` Նախարարություն) կողմից վերջին տարի​ներին աշխա​տանքի և սոցիալական պաշտպանության ոլորտում իրականացվող բարե​փոխում​ների (կենսաթոշակային համակարգ, ինտեգրված սոցիալական ծառա​յություն​ների մատու​ցում, զբաղվածության ակտիվ քաղաքականություն) հետ կապված հիմնախնդիրները:

3. Տվյալ բնագավառում իրականացվող քաղաքականությունը 

Կազմակերպությունը Նախարարության կողմից աշխատանքի և սոցիալական պաշտպանության ոլորտում մշակվող և իրականացվող քաղաքականության համար գիտակիրառական հենքն ապահովող Կազմակերպություն է, որի կողմից իրականացվում են համապատասխան հետազոտություններ և կադրերի                   վերա​պատ​րաստում: Իրականացվող այս քաղաքականության պահանջներն ապահովելու ընթաց​​քում առաջանում են որոշակի դժվարություններ կապված  Կազմակերպության կանոնա​դրու​թյան մեջ Նախարարության կողմից աշխատանքի և սոցիալական պաշտպանության ոլորտում իրականացվող բարեփոխումների վերաբերյալ համապատասխան գործառույթների բացակայությամբ: 

4. Կարգավորման նպատակը և բնույթը
Ապահովել Նախագծի և դրանից բխող Կազմակերպության կանոնադրության այնպիսի փոփոխություններ և լրացումներ, որոնք հնարավորություն կտան կազմակերպությանը առավել լիարժեք մասնակցություն ունենալ Նախարարության կողմից աշխատանքի և սոցիալական պաշտպանության ոլորտում իրականացվող բարեփոխումների գործընթացին: 

5. Նախագծի մշակման գործընթացում ներգրավված ինստիտուտները և անձիք
Նախագիծը մշակվել է Նախարարության կողմից:

6. Ակնկալվող արդյունքը
Կազմակերպության գործունեության համապատասխանեցումը աշխատանքի և սոցիալական պաշտպանության ոլորտում Նախարարության կողմից վարվող քաղաքականությանը և այդ քաղաքականության իրականացման համար պահանջվող հետազոտական աշխատանքների և կադրերի վերապատրաստման աշխատանքների հետագա արդյունավետության բարձրացումը:

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 22-Ի N 1405-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
«Հայաստանի Հանրապետության կառավարության 2002 թվականի օգոստոսի  22-ի N 1405-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման կապակցությամբ այլ իրավական ակտեր ընդունել անհրաժեշտ չէ:
ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 22-Ի N 1405-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ                   ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ  ՄԱՍԻՆ

«Հայաստանի Հանրապետության կառավարության 2002 թվականի օգոստոսի  22-ի N 1405-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման կապակցությամբ  պետական կամ տեղական ինքնակառավարման մարմնի բյուջեում եկամուտների և  ծախսերի   ավելացում կամ նվազեցում չի նախատեսվում:







